
დანართი №1  
სახალხო კლუბის წილების, ქულების და ფორს მაჟორის მექანიზმი 

 
მუხლი 1. ზოგადი დებულებები 
1.1. კლუბის წილობრივი სტრუქტურა ემყარება საზოგადოებრივ მფლობელობის მოდელს, 
რომლის თანახმად 49% წილი განკუთვნილია ფიზიკური და იურიდიული პირებისთვის, როგორც 
საინვესტიციო, ისე აქტივობით გამომუშავებული გზით. 
1.2. ყველა ოპერაცია და ქულა აღირიცხება კლუბის ოფიციალურ ციფრულ პლატფორმაზე. 
1.3. ქულა წარმოადგენს წინასწარი სააქციო ერთეულის ტოლფას უფლებას, რომელიც 
გარდაიქმნება რეალურ აქციად კლუბის უმაღლეს ლიგაში გასვლის ან წესდებით განსაზღვრული 
დროის დადგომისას. 

 
მუხლი 2. საკუთრების განაწილება 
2.1. კლუბის საკუთრება იყოფა შემდეგნაირად: 

• 51% – კლუბის მმართველი ორგანო (ფონდი/საბჭო) 
• 49% – საზოგადოება (ინვესტორები და აქტიური მონაწილეები) 

2.2. აღნიშნული 49% განაწილებულია ორ კატეგორიად: 
• საინვესტიციო ქულები – 35% 
• აქტივობით გამომუშავებული ქულები – 14% 

 
მუხლი 3. ქულების ფასი და  დინამიკა 
3.1. ქულების ფასი განსაზღვრულია კლუბის ლიგის მიხედვით: 

ლიგა 1 ქულის ფასი სტატუსი 

რეგიონული 1 ლარი პრე-აქცია 

IV ლიგა 2 ლარი პრე-აქცია 

III ლიგა 3 ლარი პრე-აქცია 

II ლიგა 4 ლარი პრე-აქცია 

I ლიგა აქცია საჯარო სააქციო ერთეული 

 
3.2. ჩამოვარდნის შემთხვევაში ქულების ახალი  ფასი მცირდება შესაბამის დონემდე. 
3.3. უკვე შეძენილი ან გამომუშავებული ქულების რაოდენობა უცვლელი რჩება, მაგრამ მათი 
საბაზრო ღირებულება ავტომატურად ხდება ახალი დონის შესაბამისი. 
3.4. აქტივ ქულების დაგროვების სისტემა: 
აქტიობებსა და შესაბამის ქულებს ადგენს დირექტორთა საბჭო , ყველა ქულა ფიქსირდება 
ციფრულ ბალანსში როგორც “გამომუშავებული”. 
 
 
მუხლი 4. ფორს მაჟორი და კლუბის ფუნქციონირების შეჩერება 
4.1. ფორს მაჟორის ქვეშ იგულისხმება ნებისმიერი გარემოება, რომელიც ართულებს ან 
შეუძლებელს ხდის კლუბის საქმიანობის გაგრძელებას — მათ შორის ომი, პოლიტიკური 
არასტაბილურობა, კანონმდებლობის ცვლილება, ფინანსური კრიზისი, სტიქიური უბედურება ან 
სხვა გამანადგურებელი ფაქტორი. 
4.2. ფორს მაჟორის პირობებში კლუბის საბჭო უფლებამოსილია მიიღოს გადაწყვეტილება: 

• ა) კლუბის პროექტის დაკონსერვების შესახებ, არსებული მდგომარეობის შენარჩუნებით 
და შემდგომი გაგრძელების შესაძლებლობით იმავე წერტილიდან, სადაც შეჩერდა; 

• ბ) ან კლუბის ლიკვიდაციის შესახებ, რომლის დროსაც არსებული საბალანსო თანხა და 
აქტივები გადანაწილდება ყველა აქციონერზე (ინვესტორსა და აქტიურ წევრზე) 
პროპორციულად მათი ქულების რაოდენობისა და წილის შესაბამისად. 

4.3. ფორს მაჟორის პერიოდში გადაწყვეტილება მიიღება მინიმუმ საბჭოს ⅔ ხმათა 
უმრავლესობით. 

 



მუხლი 5. ვაჭრობის გახსნის პირობები 
5.1. ქულებით (ან აქციებით) ვაჭრობა და ტრანსფერი შესაძლებელია მხოლოდ ორი 
ალტერნატიული პირობიდან ერთის დადგომისას: 

• ა) კლუბი ოფიციალურად გადავა უმაღლეს ლიგაში (I ლიგა) და მიიღებს საჯარო სააქციო 
საზოგადოების სტატუსს 

• ბ) ან გავა მეშვიდე წელი კლუბის რეგისტრაციის დღიდან, მიუხედავად ლიგური სტატუსისა. 
5.2. ამ მომენტიდან პლატფორმაზე იხსნება შიდა ციფრული ბირჟა, სადაც შესაძლებელია 
აქციების ყიდვა-გაყიდვა მხოლოდ რეგისტრირებულ და ვერიფიცირებულ სუბიექტებს შორის. 
5.3. თითო ტრანზაქციაზე კლუბი იღებს საკომისიოს, რომლის ოდენობა განისაზღვრება წესდებით 
(მაგალითად 2%). 
 
მუხლი 6. მემკვიდრეობა 
6.1. I ლიგამდე ქულების გადაცემა შესაძლებელია მხოლოდ მემკვიდრეობით, კანონით 
დადგენილი წესით. 
6.2. მემკვიდრეობა დგინდება ციფრული ანგარიშის შესაბამისი იდენტიფიკაციის საფუძველზე და 
დადასტურდება კლუბის ადმინისტრაციის მიერ. 
 
მუხლი 7. გარდაქმნა რეალურ აქციებად 
7.1. I ლიგაში გადასვლისას ყველა ქულა გარდაიქმნება რეალურ აქციად პროპორციულად საერთო 
რაოდენობის მიმართ. 
7.2. თითო ქულა ექვივალენტურია ერთი სააქციო ერთეულის (1 წილი = 1 აქცია). 
7.3. გარდაქმნისას ინვესტორებისა და აქტიური მონაწილეების საერთო წილი შეადგენს 49%-ს. 

 
მუხლი 8. გამჭვირვალობა და აღრიცხვა 
8.1. პლატფორმა უზრუნველყოფს თითოეული მონაწილისთვის სრული გამჭვირვალობის 
ჩვენებას: 

• შეძენილი და გამომუშავებული ქულები; 
• საერთო წილი %; 
• კლუბის საბაზრო შეფასება; 
• აქტიური აქციონერების რაოდენობა. 

8.2. მონაცემები განახლდება ავტომატურად რეალურ დროში და ექვემდებარება აუდიტს 
წელიწადში ერთხელ. 
 
მუხლი 9. საზოგადოების წარმომადგენლობა და მმართველობა 
9.1. საზოგადოების 49%-იანი წილის მფლობელები იყოფიან ორ კატეგორიად: 

•  საინვესტიციო ჯგუფი — მოიცავს იმ პირებსა და ორგანიზაციებს, რომლებმაც ქულები 
შეიძინეს ფინანსურად (შედგენს საერთო წილის 35%-ს); 

• აქტიური ჯგუფი — მოიცავს იმ პირებსა და ორგანიზაციებს, რომლებმაც ქულები მოიპოვეს 
საქმიანობით, აქტივობით ან მოხალისეობრივი ჩართულობით (შედგენს საერთო წილის 
14%-ს). 

9.2. თითოეულ ჯგუფს გააჩნია საკუთარი წარმომადგენლობის უფლება კლუბის დირექტორთა 
საბჭოში. 
9.3. წარმომადგენლობა ხორციელდება შემდეგნაირად: 
 
 

წარმომადგენელი აირჩევა ვის მიერ წარმოადგენს  

წარმომადგენელი №1 
  

საინვესტიციო ჯგუფის წევრების 
მიერ 

ფულით ინვესტორების ინტერესებს 
  

 

წარმომადგენელი №2 
  

აქტიური ჯგუფის წევრების მიერ 
  

საზოგადოების აქტიური წევრების 
ინტერესებს 

 

 



9.4. თითოეული წარმომადგენელი ირჩევა ელექტრონული ხმის მიცემის გზით, შესაბამისი ჯგუფის 
წევრების მხრიდან  

• ერთი მონაწილე = ერთი ხმა (დამოუკიდებლად ქულების რაოდენობისგან); 
• არჩევის ვადა – 2 წელი; 
• ხელახალი არჩევა დასაშვებია მაქსიმუმ ორჯერ ზედიზედ. 

9.5. არჩეულ წარმომადგენლებს გააჩნიათ უფლებამოსილება: 
• მიიღონ მონაწილეობა დირექტორთა საბჭოს სხდომებში სრული კენჭისყრის უფლებით; 
• წარმოადგინონ საკუთარი ჯგუფის ინტერესები ფინანსურ, სტრატეგიულ და სოციალურ 

საკითხებში; 
• მოითხოვონ და საზოგადოებისთვის გაასაჯაროვონ კლუბის ფინანსური და საოპერაციო 

ანგარიშგება; 
• წარადგინონ წევრების წინადადებები და რეკომენდაციები საბჭოში; 
• გამართონ პერიოდული შეხვედრები საკუთარი ჯგუფის წევრებთან ანგარიშგების მიზნით. 

9.6. წარმომადგენელი ვალდებულია იმოქმედოს მხოლოდ იმ ჯგუფის ინტერესებიდან 
გამომდინარე, რომლის მანდატითაც არის არჩეული, და უზრუნველყოს ანგარიშგება ყოველ 
კვარტალში პლატფორმის საჯარო განყოფილებაში. 
9.7. წარმომადგენელთა საქმიანობის ანაზღაურება განისაზღვრება დირექტორთა საბჭოს 
გადაწყვეტილებით, გამჭვირვალე და საჯარო პრინციპებით. 
9.8. წარმომადგენლის უფლებამოსილების შეწყვეტა 

9.8.1. წარმომადგენლის უფლებამოსილება შეიძლება შეწყდეს ორ შემთხვევაში: 
• ა) უფლებამოსილების შეწყვეტის შედეგად, შესაბამისი ჯგუფის გადაწყვეტილებით; 
• ბ) ნებაყოფლობითი გადადგომის შედეგად, თავად წარმომადგენლის ინიციატივით. 

 
ა) უფლებამოსილების შეწყვეტა 
9.8.2. შესაბამის ჯგუფს (საინვესტიციო ან აქტიურ) გააჩნია უფლება დაიწყოს 

უფლებამოსილების შეწყვეტის პროცედურა, თუ წარმომადგენლის საქმიანობა აღარ შეესაბამება 
ჯგუფის ინტერესებს ან არღვევს წესდების პრინციპებს. 

9.8.3. იმპიჩმენტის ინიციატივის დასაწყებად საჭიროა ჯგუფის წევრთა მინიმუმ 10% 
მოაწეროს ხელი ოფიციალურ მოთხოვნას წარმომადგენლის გადაყენების შესახებ. 

9.8.4. კლუბის ადმინისტრაცია ვალდებულია აღნიშნული მოთხოვნის მიღებიდან 14 
კალენდარულ დღეში გამოაცხადოს ელექტრონული კენჭისყრა შესაბამისი ჯგუფის ფარგლებში. 

9.8.5. წარმომადგენელი ითვლება გადაყენებულად, თუ ინიციატივას მხარს დაუჭერს 
ჯგუფის წევრთა არანაკლებ ორი მესამედი (⅔). 

9.8.6. წარმომადგენლის გადაყენების შემდეგ ტარდება შუალედური არჩევნები იმავე წესით, 
რაც განსაზღვრულია მუხლში 9.4, მაქსიმუმ 30 კალენდარული დღის ვადაში. 

 
ბ) ნებაყოფლობითი გადადგომა 
9.8.7. წარმომადგენელს უფლება აქვს საკუთარი ნებით დატოვოს პოზიცია, ამის შესახებ 

წერილობითი განცხადებით მიმართოს დირექტორთა საბჭოს. 
9.8.8. წარმომადგენლის ნებაყოფლობით გადადგომის შემთხვევაში ტარდება ახალი 

არჩევნები იმავე წესით და ვადებში, რაც განსაზღვრულია იმპიჩმენტის შემდგომი შუალედური 
არჩევნებისთვის. 

 


